
Jaargang 7 – Uitgawe 8/2010 – Woensdag 3 Maart 2010 – ngkn@iway.na
Staak asb versending van Feldmuis




Teken my asb in op Feldmuis

3Ombudsman het ’n oor vir die kerk 

3The King on the Cross 

3Kerklike Maatskaplike Dienste – hoe gemaak? 

4Ons bid vir die wêreld 

5Sondag Onder die Kameelboom 

5Giggel 

5Geluk, Oupa Willie en Ouma Marina! 

5Die mes raak vaardig onder die dominees... 

5Theresa Peens – so goed as wat dit kan gaan 

5In die volgende week verjaar hulle... 




Pornografie in die openbare media 

· Kobus Gerber: Algemene Sinode van die NGK - kobusg@ngkerk.org.za  
Die NG Kerk het kennis geneem van die ondersoek wat MultiChoice (as deel van Naspers) tans doen na die moontlikheid vir die uitsending van pornografie oor die openbare DStv-kanale. Afgesien van die brief hieroor, wat ons direk aan die Besturende Direkteur van Naspers, dr Ton Vosloo, gestuur het, wil ons graag die volgende onomwonde stel: 

1.
Die NG Kerk is uitgesproke teen enige vorm van pornografie. Hierin word seks en naaktheid misbruik vir materiële gewin en die menslike liggaam word bloot as ‘n seksobjek degradeer met die gepaardgaande aantasting van die menswaardigheid van deelnemers daaraan. 
2.
In 'n gewelddadige samelewing van die omvang waarin ons daagliks leef waarin die morele verval oral groot uitdagings aan die inwoners van ons land (oor die algemeen), maar aan die Christelike geloofsgemeenskap (in die besonder) stel, is ons daarvan oortuig dat so 'n stap ons nie gaan help om 'n veilige konteks vir alle mense te skep nie – en dat dit daarom in kontras is met die Evangelie van Jesus Christus. 
3.
Ons wil graag ons stem voeg by diegene wat seksualiteit as sodanig as wonderlike gawe van God sien wat juis ten doel het om die innige verhouding tussen geliefdes met dieper sin en genot te versterk – en dat ons standpunt teen pornografie op geen wyse gesien moet word as 'n veroordeling of afwysing van alle vorme van die erotiese en naaktheid per se nie. 
4.
Ons wil ons lidmate aanmoedig om alle moontlike kanale wat aan ons beskikbaar is, te gebruik om protes aan te teken teen enige vorm van ongekontroleerde openbare uitsending van pornografie. Ons wil vertrou dat Naspers as verantwoordelike organisasie die meriete van hierdie pleidooie sal insien en ernstig opneem. 
5. 
Lidmate wat self direk by MultiChoice protes wil aanteken, kan dit doen by webenquiries@multichoice.co.za . 

- Hierdie berig is op 26 Februarie 2010 in die vorm van ’n media-vrystelling uitgereik.
Na inhoud
WWV – wys wettige video’s!
Nee, dominee, jy mag nie daardie aangrypende video clip in die erediens wys as jy nie die nodige lisensie het nie. Die kerkgebou is volgens die wet ’n openbare plek en die DVD en clips is slegs vir privaat vertonings bedoel!

Gelukkig is daar ’n uitweg. Nous laat weet hulle het 'n ooreenkoms met Christian Copyright Licensing International (CCLI)  beklink waarvolgens gemeentes teen minus 10% 'n CVL-lisensie (Church Video License) van CCLI kan bekom.  Hierdie lisensie gee jou die reg om clips uit flieks te neem en tydens die erediens te vertoon.  

As jy in so 'n lisensie vir jou gemeente belangstel (jy sal ook vollengte flieks wettig mag vertoon), stuur 'n epos na Nous by nouspowerpoints@gmail.com en skryf 'Nous CVL' in die Subject-boksie. CCLI sal jou dan kontak vir 'n kwotasie.  Jy kan dit direk by CCLI ook aankoop, maar deur via Nous te gaan, sal jy geregtig wees op 'n verdere 10% afslag! Nous sal ook voortaan voorstelle maak van flieks wat jy tydens jou prediking kan gebruik.
Nous is ’n webtuiste wat produkte vir gemeente leiers ontwikkel.  Die produkte is los idees, voorstelle, aktiwiteite, speletjies, metafore, stories, liedere, prentjies ens. om mense wat voorgaan in eredienste, groepe, byeenkomste en kategese-lesse 'n wegspringplek te geen. Gaan kuier gerus by http://www.nous.org.za/. Registrasie is gratis. 
Na inhoud
Bybel-Media: jóú bedieningsvennoot
· Hans Steyn: Hoof: Bemarking en Fondswerwing – hans@bmedia.co.za  

Lees in die Kerkbode van 5 Maart

Zuma moet briek aandraai.

Die NG Kerk het president Jacob Zuma in ’n pastorale brief versoek om toe te sien dat sy lewe en leer voortdurend sal klop met die Woord van God.


Die moderator van die NG Kerk se Algemene Sinode, prof Piet Strauss, het op navraag aan Kerkbode bevestig dat die kerk ’n brief aan president Zuma geskryf het oor sy owerspelige gedrag. Prof Strauss sê daar is besluit om nie die inhoud van die brief aan die media bekend te maak nie. Hy sê die kerk wil nie die indruk wek dat hulle vanaf ’n platform uit die hoogte praat nie.

Lees ook:

· Evolusie – NG Kerk laat hom mislei

· Trou kom ’n láng pad 

· Saambly en egskeiding: Is mans wat wil heers die probleem?

· Wat maak die internet met die kerk? Wat maak die kerk met die internet?

DVD-reekse – LIG op …

Rou

Daar het in die afgelope 60 jaar ’n radikale verskuiwing plaasgevind ten opsigte van rou. Ons is nou ’n geslag vir wie dood en rou iets vreemds geword het. Mense van ons tyd weet regtig nie meer wat dit beteken om normaal te rou nie. Nog ’n faktor wat rou in ons tyd bemoeilik, is dat ons in ’n gemeenskap leef wat baie haastig is en mense nie tyd gun om behoorlik te rou nie. In die LIG op rou-reeks gesels ons oor normale en gesonde rou. Die gesprekke handel oor, onder meer, verkeerde hantering van bystand; rou na ’n miskraam of stilgeboorte; wanneer ’n kind of ouer sterf; en selfmoord.

Slegs beskikbaar by Bybel-Media teen R79,95

Jongste publikasie by Bybel-Media

Agente van die Gees ... van Jaco Thom

Op reis deur Handelinge

Gaan saam op reis deur die boek Handelinge, en ontdek op die voetspoor van die vroeë kerk hoe God sy kerk – dit is óns – vandag nog in hierdie wêreld lei en gebruik. 

(Her)ontdek só jou roeping as ’n agent van God se Gees – om Jesus se verlossingsboodskap uit te dra en die wêreld ten goede te verander.

Spesiaal vir kleingroepe ... teen slegs R 55,00 per eksemplaar.

Boekbekendstelling: 

U word vriendelik uitgenooi na die boekbekendstellingsgeleentheid van:

Aan tafel met Jesus ... van Cas Wepener 

Leer ken Christus se tafelmaniere in Lukas en Handelinge. Preke, liturgiese voorstelle, geskiedenis, kuns en resepte.

Goeie nuus om te bely ... van Johan Botha en Piet Naudé

Die Belydenis van Belhar en die pad van aanvaarding.

Wanneer: Donderdag 11 Maart 2010 

Tyd: 12:00 – 14:00

Plek:  Kapel, Kweekskool, Stellenbosch

Wie is genooi? Alle predikante en belangstellendes wat dit kan bywoon is baie welkom.

RSVP: voor of op 5 Maart 2010  by 

Amanda: e-pos amanda@bmedia.co.za of skakel 021 864 8231 

Minette: e-pos: minette@bmedia.co.za of skakel 021 864 8259 om bywoning te bevestig.

Inligting, Navrae en Diensverskaffing: 

· Skakel 00 27 21 873 0822

· Of stuur jou bestelling per e-pos na: bestel@bmedia.co.za
· Of koop direk met jou kredietkaart op die webtuiste: www.bybelmedia.co.za
Na inhoud
Ombudsman het ’n oor vir die kerk
	The King on the Cross

	Learning and teaching from John 18-19
A NETS One Day Conference in Windhoek
Contact NETS:
061 222885
office@nets.edu.na 
Namibia Evangelical Theological Seminary
Date: Saturday 27 March 2010

Time: 8.00.-4.30

Word Alive is a one day conference for anyone involved in teaching God’s Word. It has been designed to inspire and give practical help to pastors, preachers, Bible study leaders and youth & children’s ministry leaders.

Costs: $50 including resources and a light lunch

Location: NETS, corner Hendrik

Witbooi & Ara Street., Dorado Park


Die kerke se situasie is uniek wanneer dit kom by die aanstelling van buitelandse werknemers. Dit is vir hom glas helder, sê Adv. John Walters, die Ombudsman van Namibië. Hy en ’n senior lid van sy personeel het Woensdagoggend 90 minute afgestaan om ’n afvaardiging van die kerke te woord te staan.

Volgens Clem het die kerke-afvaardiging veral klem gelê op die feit dat die Namibiese regering reeds in 2001 erkenning gegee het aan die unieke vereistes wat gestel word aan iemand wat aangestel wil word as ’n predikant / pastoor in ’n Christelike kerk. Daarom het kerk en staat ’n skriftelike ooreenkoms aangegaan ingevolge waarvan hierdie unieke posisie van die kerk deur die staat erken word. Adv. Walters het onderneem om direk navrae te doen oor waarom hierdie ooreenkoms skynbaar nie meer erken word wanneer die Immigrasie Raad beslis oor werkpermit-aansoeke van die kerke nie.

Vanuit die NG-geledere is daar maar 14 uit 57 predikante wat met ’n werkspermit werk. Gesien die hoë vereistes wat aan hierdie poste gestel word (waar onder beide Grieks en Hebreeus op tweede jaar universiteitsvlak en die suksesvolle verwerwing van minstens twee akademiese grade) én boonop die geestelike komponent van roeping deur die Here God wat die hele akademiese proses voorafgaan, is dit duidelik dat dit nie so eenvoudig is vir die kerke om te voldoen aan die vereiste to supply an understudy for work permit applicants nie. Adv. Walters is van oordeel dat dit eintlik binne die diskresie van die Immigrasie Raad geen probleem behoort te wees nie.

Een van die voorwaardes wat deesdae ook vir die verkryging van ’n werkpermit gestel word, is dat die aansoeker beurse beskikbaar moet stel vir mense uit voorheen agtergeblewe gemeenskap. Terwyl die NG Kerk vir jare reeds finansiële steun gee aan studente wat hulle aan NETS vir die bediening voorberei en boonop die afgelope tyd ook daadwerklik besig is met opleiding van geestelike leiers vir die gemeentes onder die SAN-mense, is Adv. Walters van oordeel dat die kerk dit baie pertinent onder die Immigrasie Raad se aandag moet bring. Vanweë die algemene ontoeganklikheid van die top bestuur van die Ministerie van Binnelandse Sake, kon ’n gesprek hieroor nog nie realiseer nie. Dit wil in elk geval voorkom of briewe wat geskryf word, nie van enige waarde is nie. Om dié goed per brief te kommunikeer, gaan waarskynlik nie help nie. Nietemin sal Clem se kantoor dit nou spesifiek doen.


Adv. Walters se kantoor sal nou spesifiek navraag doen oor al die NG-aansoeke om permitte wat in die sisteem is. Dit sluit ook die sukkelende aansoekers om burgerskap in, te wete Dries Coetzee van Keetmanshoop en Johan Combrinck van Warmbad.


Om egter verandering in die sisteem te bring, gaan dalk bietjie langer neem. Ten minste het mens nou die versekering dat die Ombudsman begrip het vir die unieke situasie waarin Christelike Kerke hulle bevind. Om hom aan jou kant te hê, is darem al ’n troos! 


Dr. Callie Opperman (Geref. Kerke) en ds. Drikus Engelbrecht (Ned. Herv. Kerk) het saam met Clem-hulle na die Ombudsman gegaan. Hoewel die topbestuur van die Raad van Kerke spesifiek genooi is, het niemand opgedaag nie.
Na inhoud
Kerklike Maatskaplike Dienste – hoe gemaak?
Hoewel hulle in praktyk dalk langs die pad soms oorhoops geraak het met mekaar, het die kerk enersyds en die Maatskaplike Werk-dissipline andersyds nie net veel met mekaar in gemeen nie, hulle kan mekaar ook uitmuntend aanvul. Dit het algaande duideliker geword soos wat die werkwinkel wat koppe bymekaargesit het oor die toekoms van die sogenaamde Kerklike Maatskaplike Dienste gevorder het verlede week.

Die kerk het deur sy diakonale opdrag ’n spesifieke gerigtheid op die wêreld. Coenie Burger sê “diakonia ... verwys na die oproep van die evangelie dat ons God ... ook sal eer deurdat ons ander mense en sy skepping dien met selfverloënende dade van liefdesdiens.” (Gemeentes in die kragveld van die Gees, p 245.)  Hierdie perspektief word in die jongste tyd veral skerp belig deur die appèl wat gemaak word op die missionêre gerigtheid van die kerk. 
Maar die Maatskaplike Werk-dissipline het ook die wel-syn van die gemeenskap in die oog – in wese dieselfde opdrag as die kerk deur haar diakonaat. Deur die “verkerkliking” van die Maatskaplike Dienste – die skuif van Christelike Maatskaplike Rade na Kerklike Maatskaplike Rade in die laaste kwart van die vorige eeu hier te lande – het die kerk probeer ’n groter greep kry op hierdie dienswerk. Met die kerklike organisasie-patrone se dekonstruksie op sinodale vlak sedert die jare 1988, het die sogenaamde Kerklike Maatskaplike Werk soortvan ’n eie lewe begin kry. Daar was nie meer ’n kerklike opsig-liggaam wat kon opdragte gee en kontroleer nie en so het die kloof tussen “kerk” en “Maatskaplike Werkers” algaande gegroei. 
Die huidige uitdaging is om hierdie twee “instansies”, elk met sy enorme potensiaal, komplementerend tot mekaar aan te wend ten bate van ’n meer gesonde samelewing.
Om dít reg te kry, wil die Diensgroep: Diens-en-Getuienis nou voorstel dat die NG-Kerk (saam met die VG-Kerk in Namibië) ’n Maatskaplike Dienste Organisasie op die been bring ten einde ’n veilige ruimte te skep waarbinne die diakonaat van die kerke en die Maatskaplike Werk professie mekaar kan kruis-bestuif en mekaar tot diens kan wees. Benewens die “welsyn”-deel van Maatskaplike Werkers se werk, is dit verrassend om te ontdek dat hulle byvoorbeeld ook uitstekend geposisioneer is om kleingroep-leiers op te lei. Groepwerk vorm deel van hulle “gereedskapkis”. En hoeveel keer sukkel dominees en kerkrade nie dalk met kleingroep leiers sonder om te besef hulp is letterlik net om die draai beskikbaar nie?

Die gesamentlike Diakonale Bediening van die NG- en VG-Kerke wat nou gevisualiseer word, is iets wat lank reeds hier te lande in die rolspelers se harte leef. Die eerste werkwinkel hieroor is reeds in 2006 gehou. In die Weskaap Sinode van die NG Kerk is daar reeds ses jaar lank só ’n organisasie op die been. Al die bestaande KM-rade en Tehuise vir Bejaardes van die NG Kerk sal deel vorm van hierdie Maatskaplike Dienste Organisasie.
Wanneer die Moderatuur weer op 8 April vergader, sal die Diens-en-Getuienis-diensgroep ’n vorderingsverslag voorlê en ’n mandaat vra vir die pad vorentoe.
Na inhoud
Ons bid vir die wêreld

· Thijs van der Merwe – aan die hand van Patrick Johnstone en Jason Mandryk se Operation World 
Botswana Ons buurland ten ooste wat 581,730 vk. km. beslaan. Bevolking 1,622 million (2000), 83 etniese groepe, oorheersend Tswanas (70%). 26 verskillende tale word in die land gepraat waarvan daar in 3 ‘n Bybelvertaling is, nog 1 het die NT en in 2 is daar Skrifgedeeltes beskikbaar. Sedert onafhanklikheid as Britse protektoraat in 1966, het die ekonomie vinnig gegroei onder ‘n stabiele veelparty demokrasie. Blootgestel aan gereelde droogtes in 'n meesal semi-woestyn Khalahari sisteem wat 80% van die land beslaan, is die ekonomie nogtans swaar geskoei op boerdery, veral vleisproduksie. Ryk aan diamante en een van die grootste produsente ter wêreld - dit is die grootste verdiener van buitelandse valuta. ‘n Goed gevestigde toerisme bedryf vul die inkomste aan. Korrupsie word beveg en dra by tot ‘n stabiele geldeenheid. Die San word as derdeklas burgers hanteer en gaan gebuk onder diskriminasie, arbitrêre verskuiwings en ‘n konstante erodering van hul tradisionele leefstyl. Die houdings is nou aan die verander, mede agv buitelandse druk. Godsdiensvryheid is gewaarborg en die staat het Bybelonderrig in skole ingestel. Tradisionele gelowe: 31.86%; Baha'i: 0.7%; Muslim: 0,2%; Christene: 66.86%, groeikoers: 4,3%

Loof die Here vir: 1. Openheid by die regering jeens die Christelike geloof wat bygedra het tot die verbreiding van die evangelie. 2. ‘n Sterk ekonomie wat stabiliteit help vestig het en verseker en die verbreiding van die evangelie bevorder. 3 Die afgelope 20 jaar is gekenmerk deur vooruitgang in die evangelisasie en bereiking van mense vir Christus. 4 Die suksesse in bereiking van die voorheen onbereikte mensegroepe wat aktief geteiken was en waarin daar groot vordering is op die oomblik.

Tree in vir: 1. Minderheidgroepe wat is swak omstandighede sukkel om voort te bestaan - veral die San mense. Die Naro boesmans was ‘n onbereikte groep en word nou al meer ingetrek by die evangelie, mede agv ‘n holistiese benadering, bid vir Gawie Joubert van Xanagas en die Reformed Church of Botswana wat groot werk in die verband doen. 2. Armoede onder die landelike bevolking is verbreid - tree in vir die ontwikkelingswerk wat veral deur sendelinge aangevoor word. 3. Hoewel die Tswana die eerste Bantoe mensegroep in Afrika was om te reageer op die evangelie - talle het in die 19e eeu onder die London Missions Society tot bekering gekom - is nominalisme ‘n groot probleem. Meeste leef immoreel en dronkenskap is algemeen, wat gesinslewe ondergrawe. In sommige areas is meer as 90% kinders buite-egtelik. Bid vir morele herstel. 4 Vigs is ‘n pandemie agv promiskuïteit en 30-35% is geïnfekteer. Teen 1999 was daar 60,000 Vigswesies; 64% van sterftes onder kinders jonger as 5 in 2000 was vanweë Vigs; 50% van universiteitstudente is HIV+ en die dodetal styg aanhoudend. Die gemeenskapslewe en die ekonomie word hierdeur bedreig. Bid vir organisasies soos BOCAIP, die kerk se respons op HIV/Vigs, wat opleiding gee oor die oordrag van Vigs; morele waardes en onthouding as enigste antwoord propageer as teenvoeter vir Vigs en versorgingsprogramme ontwikkel om om te sien na die wat siek raak. Gemeentes gee baie aandag aan die bediening van mense wat agterbly na Vigs sterftes. Bid vir veranderde waardes en gewoontes. 5. Kleiner evangeliese en Pinkstergroepe groei. Bid vir herlewing - die groter denominasies gaan gebuk onder nominalisme en agteruitgang, bid vir ‘n her-evangelisasie van die nasie. 5 Visie onder gelowiges vir die bereiking van die land is deur die 1997 GCOWE konferensie in Pretoria bevorder en die resultate is steeds sigbaar. Samewerking tussen kerke is bevorder en bekroon met suksesse, veral onder die jeug. Bid vir die netwerk en dat die leiers geseën sal word met wysheid em geesvervulde leierskap en dat dit ‘n impak sal hê op die nasie. 6 Afrika kerke het vermenigvuldig, daar is tans 150 sulke groepe, met die klem op ‘n genesingsbediening aan Vigs pasiënte, wat dikwels aanleiding gee tot sinkretistiese praktyke. Bid vir die kerke en dat die Gees deur die Skrif hulle al meer sal bepaal en vorm.

Na inhoud
Sondag Onder die Kameelboom

Die saam-woon-gesprek is tans redelik lewendig in die geledere van die NG Kerk. Nadat Pine en Jan dit verlede week net aangeroer het, praat die ouens Onder die Kameelboom Sondag bietjie verder hieroor. Daar is ook nuus oor ’n werkwinkel oor die Maatskaplike Dienste van die kerk wat verlede week in Windhoek gehou is. Luister gerus saam! Die program Onder die Kameelboom is ’n radio-inisiatief van die NG Kerk wat Sondae om 12:00 op Kanaal 7 gehoor kan word.
Na inhoud
Giggel
Jannie wil by sy pa weet wat die verskil is tussen ’n feit en vertroulikheid. “Kyk Jannie,” antwoord sy pa, “die saak staan só. Jy is my kind – dit is ’n feit. Sareltjie hier langsaan is ook my kind – dit is vertroulik.”
	


Na inhoud
Met Feldstraat-liefde
Die Feldmuis

Kuier ook op ons webblad 
	Geluk, Oupa Willie en Ouma Marina!

	· Willie en Marina Coetzee (Pionierspark) het hierdie week mooi groot geword (soos die mense in hierdie land sê). Hulle het Oupa en Ouma geword van klein Jannes. Feldmuis dink onwillekeurig aan een van die vroeëre dominees (saliger) wat, toe hy hierdie mylpaal bereik het, gesê het: Nou is daar nog net een titel vir my oor, en dit is ‘oorle’ oupa’. Die betrokke kollega het toe darem nog die Grootjie-titel gehaal. Hoop dis met Willie-hulle ook só!

	Die mes raak vaardig onder die dominees...

	· Johan Combrinck (Warmbad) was die afgelope in Windhoek onder die mes vir ’n breuk-operasie. Alles het goed afgeloop en hy is flink aan die herstel.

· Schalk Pienaar (Windhoek-Wes) word later vandeesmaand in die RSA geopereer vir ’n bekonkelde skouer.

· Peet en Marietjie Poggenpoel (Otjiwarongo) se Nico-kind (13) is verlede week in Windhoek geopereer ná ’n frats-ongeluk Hy het met sy fiets geval, waarna die handvatsel hom in die lies gesteek het. Die hoof-aar het so byna in die slag gebly en hy is inderhaas per ambulans na Windhoek oorgeplaas vir sjirurgie. Gelukkig het alles goed afgeloop. Peet vertel dat Nico nogal die klomp aandag wat hy as pasiënt kry, geniet het!

	Theresa Peens – so goed as wat dit kan gaan

	· Giepie Peens (Maltahöhe) laat weet dat Theresa teen verlede naweek weer stadigaan begin kop optel het ná haar tweede sessie binne-aarde chemoterapie. Sy kla oor moegheid en ongemak (vanweë die geswelde lewer), maar het nie tans pyn nie. Giepie is dankbaar dat sy kerkraad dit vir hom moontlik gemaak het om van April tot Julie weg te wees uit die gemeente ten einde by sy vrou te wees. Alle afloswerk word deur Gawie Cloete (gawiecloete@iway.na) gekoördineer.

	In die volgende week verjaar hulle...

	· Netta Meuwesen (KMR-Keetmanshoop):  Vrydag 5 Maart; 063-222130; khoopkmr@iway.na 

· Ebbie Becker (Windhoek-Wes): Sondag 7 Maart; 061-234203; richard@ngwes.com 

’n Spesiale geluk-drukkie van Feldmuis af!


Die Feldmuis sê…

